
Suryakritam Bhavanimangalashtaka Stotram

સૂર્યકૃતં ભવાનીમઙ્ગળાષ્ટકસ્તોત્રમ્

રવિરુવાચ ।
દેવિ ત્વદીયચરણામ્બુજરેણુગૌરીં
ભાલસ્થલીં વહતિ યઃ પ્રણતિપ્રવીણઃ ।
જન્માન્તરેઽપિ રજનીકરચારુલેખા
તાં ગૌરયત્યતિતરાં કિલ તસ્ય પુંસઃ॥ ૫૫॥
શ્રીમઙ્ગલે  સકલમઙ્ગલજન્મભૂમે
શ્રીમઙ્ગલે  સકલકલ્મષતૂલવહ્ને ।
શ્રીમઙ્ગલે  સકલદાનવદર્પહન્ત્રિ
શ્રીમઙ્ગલેઽખિલમિદં  પરિપાહિ વિશ્વમ્॥ ૫૬॥
વિશ્વેશ્વરિ ત્વમસિ વિશ્વજનસ્ય કર્ત્રી
ત્વં પાલયિત્ર્યસિ તથા પ્રલયેઽપિહન્ત્રી ।
ત્વન્નામકીર્તનસમુલ્લસદચ્છપુણ્યા
સ્રોતસ્વિની હરતિ પાતકકૂલવૃક્ષાન્॥ ૫૭॥
માતર્ભવાનિ ભવતી ભવતીવ્રદુઃખ-
સમ્ભારહારિણિ શરણ્યમિહાસ્તિ નાન્યા ।
ધન્યાસ્ત એવ ભુવનેષુ ત એવ માન્યા
યેષુ સ્ફુરેત્તવશુભઃ કરુણાકટાક્ષઃ॥ ૫૮॥
યે ત્વાં સ્મરન્તિ સતતં સહજપ્રકાશાં
કાશીપુરીસ્થિતિમતીં  નતમોક્ષલક્ષ્મીમ્ ।
તાન્સંસ્મરેત્સ્મરહરો ધૃતશુદ્ધબુદ્ધી-
ન્નિર્વાણરક્ષણવિચક્ષણપાત્રભૂતાન્॥ ૫૯॥
માતસ્તવાઙ્ઘ્રિયુગલં  વિમલં હૃદિસ્થં
યસ્યાસ્તિ તસ્ય ભુવનં સકલં કરસ્થમ્ ।
યો નામ તે જપતિ મઙ્ગલગૌરિ  નિત્યં

સિદ્ધ્યષ્ટકં ન પરિમુઞ્ચતિ તસ્ય ગેહમ્॥ ૧.૪૯.૬૦॥
ત્વં દેવિ વેદજનની પ્રણવસ્વરૂપા
ગાયત્ર્યસિ ત્વમસિ વૈ દ્વિજકામધેનુઃ ।
ત્વં વ્યાહૃતિત્રયમિહાઽખિલકર્મસિદ્ધ્યૈ
સ્વાહાસ્વધાસિ સુમનઃ પિતૃતૃપ્તિહેતુઃ॥ ૬૧॥
ગૌરિ ત્વમેવ શશિમૌલિનિ વેધસિ ત્વં
સાવિત્ર્યસિ ત્વમસિ ચક્રિણિ ચારુલક્ષ્મીઃ ।
કાશ્યાં ત્વમસ્યમલરૂપિણિ મોક્ષલક્ષ્મી-
સ્ત્વં મે શરણ્યમિહ મઙ્ગલગૌરિ  માતઃ॥ ૬૨॥
સ્તુત્વેતિ તાં સ્મરહરાર્ધશરીરશોભાં
શ્રીમઙ્ગલાષ્ટકમહાસ્તવનેન  ભાનુઃ ।
દેવીં  ચ દેવમસકૃત્પરિતઃ પ્રણમ્ય
તૂષ્ણીં  બભૂવ સવિતા શિવયોઃ પુરસ્તાત્॥ ૬૩॥
ઇતિ શ્રીસ્કાદપુરાણે કાશીખણ્ડે પૂર્વાર્દ્ધે એકોનપઞ્ચાશત્તમા- ધ્યાયાન્તર્ગતં

સૂર્યકૃતં શ્રીમઙ્ગલાષ્ટકસ્તોત્રં  સમાપ્તમ્ ।
સ્કન્દપુરાણ । કાશીખણ્ડ । પૂર્વખણ્ડ । અધ્યાય ૪૯/૫૫-૬૩॥

